
കളികളിലും പ്രസംഗങ്ങളിലും അതീവതല്പരനായിരുന്നു എങ്കിലും ജി.പി.യെ ഏറ്റവും കൂടുതൽ ആകൎഷിച്ചതു് പത്രപ്രവൎത്തനമായിരുന്നു. ബലവത്തായ ആന്തരപ്രചോദനത്താലെന്നപോലെ അദ്ദേഹത്തിന്റെ സമയവും കഴിവുകളും ആ വഴിക്കു തിരിഞ്ഞു. തിരുവിതാംകൂറിൽ പത്രപ്രവൎത്തനമെന്തെന്നു് ഏതാണ്ടു് അജ്ഞാതമായിരുന്ന അക്കാലത്തു്, എഴുതാറായപ്പോൾ മുതൽ ജി.പി. ലേഖനമെഴുതിത്തുടങ്ങി. അദ്ദേഹം എഫ്.എ. ക്ലാസിൽ വായിച്ചുകൊണ്ടിരുന്നപ്പോളാണു് “കൊച്ചിൻ ആർഗസ്” എന്ന പത്രത്തിൽ അദ്ദേഹത്തിന്റെ ആദ്യലേഖനം പ്രസിദ്ധീകൃതമായതു്. തുടൎന്നു് അദ്ദേഹം ബി.എ. ക്ലാസിലായപ്പോൾ “വെസ്റ്റേൺസ്റ്റാറിനു്” ലേഖനങ്ങൾ എഴുതിത്തുടങ്ങുകയും ക്രമേണ ആ പത്രത്തിലെ ഒരു സ്ഥിരം ലേഖകനാവുകയും ചെയ്തു. അങ്ങിനെ ദിവാൻ രാമയ്യങ്കാരുടെ ഭരണത്തെ വിമൎശിച്ചുകൊണ്ടുള്ള ലേഖനങ്ങൾ “സ്റ്റാറി”ൽ തുടൎച്ചയായി പ്രത്യക്ഷപ്പെട്ടതും, തൽഫലമായി തന്റെ രണ്ടു സുഹൃത്തുക്കളോടുകൂടി ജി.പി. കലാലയത്തിൽ നിന്നു് ബഹിഷ്കൃതനായതും മുമ്പേ പ്രസ്താവിച്ചു കഴിഞ്ഞുവല്ലോ.





വിദ്യാൎത്ഥിലോകത്തിൽ സുസമ്മതനായിരുന്ന പരമേശ്വരൻപിള്ളയുടെ ഈ ബഹിഷ്കരണം അദ്ദേഹത്തെ വിദ്യാൎത്ഥികളുടെ ആരാധനാമൂൎത്തിയാക്കി. ആ സംഭവത്തെപ്പററി പരേതനായ രാമവൎമ്മ തമ്പാൻ

